
Nava Durga Stotram

નવદુર્ગાસ્તોત્રમ્

સચ્ચિત્કલા ભગવતી પ્રથમં સુસૂક્ષ્મા
વિદ્યોતતે સુકૃતિનાં  હૃદયે પરાખ્યા ।

ભર્ગાખ્યયા સવિતૃમણ્ડલમધ્યસસ્થા
સા બુદ્ધિચોદનપરા ભવતુ વરેણ્યા ॥ ૧॥

ધ્યાયન્તિ યાં સહૃદયા હૃદયે પ્રભાતે
ગાયન્તિ યાં સુકવયો લલિતૈર્વચોભિઃ ।

યાં યોગિનઃ સુહૃદયે પરિશીલયન્તિ
તાં મોક્ષદાં ભગવતીં  શરણં પ્રપદ્યે ॥ ૨॥

શૈલાત્મજા કમલભૂષિતહંસયાના
દુર્ગા ચ દુર્ગતિહરા ભવનૌ સુતારા ।

નારાયણેન સુકૃતૈઃ સ્મૃતનામધેયા
વિઘ્નાન્નિવારયતુ દ્વાદશષડ્ ભુજાઢ્યા ॥ ૩॥

હે વાસુદેવસહજે! પ્રતાર્તિહર્ત્રિ    !
હે નન્દગોપજયદે ! વસુદેવનીતે ! ।

હે કંસરાજદલિનિ! શ્રિતવ્યોમ માર્ગે!
દેવૈસ્તુતે! ભગવતિ! વરદે નમોઽસ્તુ ॥ ૪॥

શ્રીનીલકણ્ઠસ્ય હૃતાર્ધકાયા પદ્મે સહસ્રે ધૃતપદ્મપાદા ।
યોગીન્દ્રવર્યૈર્વિહિતપ્રણામા   શૈલાત્મજા વિન્ધ્યનિવાસિની સા॥ ૫॥
પૂર્ણેન્દુવક્ત્રા શરદિન્દુશુભ્રા ભોગેન્દ્રહારા નવદ્વિભુજાઢ્યા ।
સિંહાધિરૂઢા   સુવિશાલનેત્રા સા શૈલપુત્રી ભવતુ પ્રસન્ના॥ ૬॥
યા ષટ્ સરોજે ચ કૃતાધિવાસા તારં જપન્તી પ્રણવં પ્રમોદાત્ ।
સાર્ધત્રિવૃત્યા ચ સમુલ્લસન્તી સા વેદમાતા ભવતુ પ્રસન્ના॥ ૭॥
યા ચન્દ્રભાલા કમલાસને સ્વે વિન્યસ્ય પાદૌ ધૃતકોણહસ્તા ।

કુક્ષૌ દધાના ચ સુશુભ્રવીણા સા શારદા નો વરદા સદાસ્તુ॥ ૮॥
કુમારમાતા દ્વિરદાનનાર્ચિતા   શબ્દાત્મિકા ગદ્યપદૈરુદીરિતા ।
ઉદ્ગીથબીજા પ્રણવસ્વરૂપિણી સા પદ્મહસ્તા ભવતુ પ્રસન્ના॥ ૯॥
(૧) ગાયત્રી (૨) મોક્ષદા (૩) દુર્ગા, (૪) વરદા (૫) વિન્ધ્યવાસિની ।
(૬) શૈલજા (૭) વેદમાતા ચ, (૮) શારદા (૯) પદ્મધારિણી॥ ૧૦॥
નવદ્વારમયેહર્મ્યે ગીયતેઽહર્નિશં   બુધૈઃ ।
હંસીવહંસ સહગા ખેચરીખગગામિની॥ ૧૧॥
મૂલાધારાદ્વિધેરન્ધ્રં પ્રાપ્ય સહસ્રદલેસ્થિતા ।
નવભિર્ગીયતે પદ્યૈર્નવદુર્ગા ભયાપહા॥ ૧૨॥
ઇતિ શ્રીજગન્નાથ રવિશાસ્ત્રીવિરચિતમ્ નવદુર્ગાસ્તોત્રં સમ્પૂર્ણમ્ ।

– વિનીતઃ જગત્ રવિઃ

